
Inngangur  

Lindaskóli tók til starfa 1. september 1997 og er á sínu 26. starfsári. Lindaskóli stendur við 

Núpalind í Kópavogi. Hann er heildstæður grunnskóli með nemendur í 1. – 10. bekk. Haustið 

2022 voru um 440 nemendur í skólanum og 80 starfsmenn. Gildi Lindaskóla eru Vinátta – 

Virðing – Viska. Nánari upplýsingar um skólann er að finna í Starfsáætlun Lindaskóla sem er 

að finna á heimasíðu skólans undir flipanum Áætlanir. 

Í þessari skýrslu um innra mat skólans verður gerð grein fyrir þeirri matsvinnu sem fram fór í 

Lindaskóla á skólaárinu 2022-2023. 

 

1. Matsnefnd 

Skólaárið 2022-2023 voru sjö fulltrúar í matsnefnd Lindaskóla, fimm fulltrúar starfsmanna, 
einn fulltrúi foreldra og einn fulltrúi nemenda. Þeir voru: 
Fjóla Borg Svavarsdóttir, deildarstjóri á yngsta stigi 

Erla Sigurbjartsdóttir, list og verkgreinakennari  

Guðríður Ólafsdóttir, umsjónarkennari á yngsta stigi 

Halldóra Ingunn Magnúsdóttir, deildarstjóri UT 

Sigríður Dóra Gísladóttir, umsjónarkennari á elsta stigi 

Magnús Kristjánsson, fulltrúi foreldra 

Unnur Helga Haraldsdóttir, fulltrúi nemenda 

Nefndin var með nokkra sameiginlega vinnufundi og skipti með sér verkum. Helstu verkefni 

skólaárið 2023-2024 voru eftirfarandi:  

● Lesfimipróf Menntamálastofnunar (MMS) í 1.-10. bekk 

● Nemendakannanir Skólapúlsins  

● Foreldrakönnun Skólapúlsins, febrúar og mars 2023 

● Könnun vegna haustfunda  

● Matsskýrsla 2022-2023, lokið í september 2023 

●  

2. Aðferðir og framkvæmd innra mats  

Í matsáætlun Lindaskóla 2019-2023 er gerð ítarleg grein fyrir mati á skólastarfi og innra mati 

Lindaskóla. Í þriðja kafla áætlunarinnar er fræðileg umfjöllun um mat á skólastarfi og í fjórða 

kafla er umfjöllun um innra mat Lindaskóla. Þar er gerð grein fyrir helstu matsþáttum skólans 

sem eru:  

● Nám og kennsla 

● Mannauður 

● Stjórnun 

● Skólabragur 

● Innra mat 

● Áherslur  

 

Í fjórða kafla er einnig fjallað um gagnaöflun en skólinn styðst við ýmis matstæki til að meta 

innra starfið. Helstu matstækin eru: 

● Lesferill – lestrarþjálfun 

● Ýmsar skimanir og próf, s.s. stafa- og hljóðakannanir, lesskimanir, hraðapróf, 

framsagnarpróf, Orðarún lesskilningspróf og Aston Index stafsetningarpróf 

● Skólapúlsinn, matskerfi fyrir leik-, grunn- og framhaldsskóla þar sem nemendur, 

foreldrar og starfsmenn svara spurningalista á netinu um flestalla þætti skólastarfsins  

● Fjölbreytt námsmat til að meta frammistöðu og framfarir í námi 

● Samræmd könnunarpróf Menntamálastofnunar hafa verið hluti af mati en voru ekki 

lögð fyrir á þessu skólaári. Verið er að þróa matsferil í stað prófanna.  

●  

2.1 Viðmið um árangur 

Matsnefnd Lindaskóla ásamt skólasamfélaginu hefur sett sér eftirfarandi viðmið varðandi 

matsspurningar Skólapúlsins: Markmið Lindaskóla er að vera yfir landsmeðaltali í öllum 

þáttum eða í það minnsta jafn landsmeðaltali. Þar sem við erum í heildina marktækt yfir 

landsmeðaltali getum við verið ánægð með niðurstöðuna. Hins vegar þarf skólinn að bregðast 

við þar sem niðurstöður skólans eru marktækt undir landsmeðaltali og eru þeir þættir settir 

inn í umbótaáætlun. Þar sem niðurstöður eru gefnar upp í prósentum er viðmiðið að vera ávallt 

yfir 80%, t.d. að vera mjög ánægð eða frekar ánægð með ákveðna þætti í skólastarfinu.  

Í mikilvægum þáttum sem tengjast velferð nemenda og starfsfólks eins og einelti eða áreitni 

er hvert tilfelli skoðað fyrir sig þar sem einelti er aldrei ásættanlegt. Velferð nemenda og 

starfsfólks er ætíð höfð að leiðarljósi og er því alltaf hluti af umbótaáætlun skólans. Með því 

að vera með skilgreind viðmið um árangur er hægt að greina hvar styrkleikar og veikleikar í 

hinum ýmsu þáttum skólastarfsins liggja. Þó svo að það geti verið gott að miða niðurstöður við 

aðra skóla er það ekki algilt því ytri þættir eru mismunandi. Má þar nefna uppbyggingu hverfa, 

menntunarstig foreldra, samsetningu nemendahópa og reynslu starfsfólks. Því er mikilvægt 

að skoða hverja spurningu fyrir sig og niðurstöður. 

Matsnefnd Lindaskóla leggur áherslu á að umbótaáætlun sé gerð með aðkomu alls 

skólasamfélagsins. Sú vinna hefur almennt farið fram að vori á svokölluðum kaffihúsafundi   

þegar niðurstöður hafa fengist úr könnunum skólaársins. Allir starfsmenn, auk fulltrúum 

nemenda og foreldra hafa þá unnið  í minni hópum og sett fram hugmyndir um hvernig vinna 

skuli að umbótum. Í þetta sinn var ekki haldinn hefðbundinn kaffihúsafundur heldur farið yfir 

helstu niðurstöður á kennarafundum. Niðurstöðurnar voru heilt  yfir jákvæðar og því hafa 

þættir sem fara í umbótaáætlun verið fáir.  

Skólaráð Lindaskóla er umsagnaraðili matsvinnu skólans og fær  kynningu á þeirri  vinnu sem 

er í gangi hverju sinni. Skólaráð er jafnframt hvatt til að koma með ábendingar eða 

athugasemdir varðandi matsvinnuna, matsáætlanir og matsskýrslur. Skólaráð er skipað 

skólastjóra, fulltrúum foreldra, fulltrúum kennara og annarra starfsmanna, fulltrúum 

nemenda og fulltrúa grenndarsamfélagsins. Þannig er öllum í skólasamfélaginu tryggð aðkoma 

að  matsferlinu. 

3. Umbótavinna skólaárið 2022-23    

Hér verður gerð grein fyrir helstu þáttum umbótavinnu skólaársins 2022-2023. Unnið var út 

frá niðurstöðum kannana sem lagðar voru fyrir skólaárið 2021-2022.  

3.1 Velferð nemenda, líðan, einelti   

Í Lindaskóla er lögð áhersla á jákvæð samskipti, sú vinna gekk ágætlega skólaárið 2022-2023. 

Áreitni eða einelti er aldrei ásættanlegt og því var unnið með þessa þætti, eins og við gerum á 

hverju ári, þó svo að staðan í Lindaskóla sé svipuð og undanfarin ár.  

Eitt tilfelli eineltis er einu of mikið. Eineltisáætlun skólans var kynnt fyrir öllum starfsmönnum 

og forráðamönnum nemenda. Það var gert á starfsmannafundi og á árlegum haustfundum 

fyrir forráðamenn. Lindaskóli vinnur eftir Saman í sátt sem fjallar um aðgerðir gegn einelti og 

samskiptamál. Eineltisáætlunin er á heimasíðu skólans og þar er að finna skilgreiningu á 

hugtakinu einelti. Það er mikilvægt að sami skilningur sé á hugtakinu meðal nemenda, foreldra 

og starfsmanna.  

Umsjónarkennarar og deildarstjóri upplýsingatækni ræða við nemendur um alvarleika eineltis 

og neteineltis á tímum örra breytinga. Umsjónarkennarar voru hvattir til að skrá hjá sér þau 

mál sem upp komu og upplýsa foreldra þolenda og gerenda um næstu skref. Eitt af hlutverkum 

nemendaverndarráðs er að taka fyrir þau mál sem koma upp, þar eru þau metin og sett í það 

ferli sem ráðið telur henta best hverju sinni. Unnið var markvisst með gildi skólans vináttu og 

virðingu. Lögð var áhersla á að allt starfsfólk kynnti sér bókina geðrækt og vellíðan nemenda. 

Umsjónarkennarar leggja ávallt áherslu á hópefli, samvinnu og bekkjarfundi. Nemendur eru 

upplýstir um aðgengi að námsráðgjafa, hjúkrunarfræðingi og deildarstjórum. Líðan og 

tengslakannanir eru lagðar fyrir einu sinni á önn. Eineltisáætlun skólans er aðgengileg á 

heimasíðu skólans. Verið er að leita lausna til að auðvelda nemendum að tilkynna um einelti 

og óskað hefur verið eftir því að hnappur til að auðvelda tilkynningar verði settur á heimasíðu 

eða í spjaldtölvur nemenda líkt og gert  hefur verið með tilkynningar til Barnaverndar.   

Í nemendakönnun skólapúlsins 2021-2022 sáust merki um einelti í tveimur árgöngum. 

Brugðist var strax við. Annars vegar fór fram vinna með einstaklingsviðtölum og sjálfstyrkingu 

og hins vegar unnið heildrænt með árganginn. Fengin var utanaðkomandi aðstoð Að verða 

betri ég og hélt sú vinna áfram á þessu skólaári í þeim árgangi. 

3.2 Nám og kennsla – ánægja nemenda af lestri 

Ánægja nemenda af lestri mældist aðeins lægri en á fyrra ári. Til að efla ánægju nemenda af 

lestri var ýmislegt lagt af mörkum. Kennarar voru hvattir til að fylgja eftir lestrarstefnu skólans 

og kynna hana fyrir foreldrum á haustfundum. Lögð var áhersla á yndislestur í skólanum, að 

kennarar læsu fyrir nemendur í nestistímum og nemendur ynnu fjölbreytt verkefni sem 

tengdust lestri.  Bókasafnsfræðingur skólans kynnti bækur mánaðarins fyrir hvert stig á 

upplýsingaskjá nemenda og sendi upplýsingar um bækurnar til umsjónarkennara. Litla 

upplestrarkeppnin var haldin í 4. bekk þar sem  nemendur kepptust við að æfa sig og bæta sig 

í upplestri. Stóra upplestrarkeppnin var haldin í 7. bekk og þar voru valdir fulltrúar Lindaskóla 

til að taka þátt í  úrslitakeppninni sem haldin var í Salnum. Uglan spurningakeppni á miðstigi 

var haldin á sal. Lestrarátak var á vormánuðum.  

3.3 Skóli og bekkjarandi – tíðni leiðsagnarmats 

Tveir þættir í nemendakönnuninni mældust marktækt undir landsmeðaltali. Sá fyrri sneri að 

neyslu á hollu mataræði. Þar sést að nemendur í Lindaskóla neyta minna grænmetis en 

jafnaldrar þeirra í sambærilegum skólum á landinu. Leiðir til úrbóta eru þær að nemendum er 

alltaf boðið  upp á ávexti og/eða grænmeti í hádegismat. Árgangar hafa verið að vinna að 

matseðlum með matráð ásamt heimilisfræðikennara. Í heimilisfræði og íþróttum er farið 

reglulega yfir þætti sem snúa að næringarfræði og  mikilvægi hollustu í matarræði. Er það hluti 

af námskrá í viðkomandi fögum.  

Seinni þátturinn af tveimur sem mældist marktækt undir landsmeðaltali í nemendahlutanum 

var virkni nemenda í tímum. Virk þátttaka nemenda í tímum er mæld með þrem spurningum 

sem gefa til kynna hversu oft nemendur fá tækifæri til að tjá skoðanir sínar og taka þátt í 

opnum og skipulögðum umræðum um námsefnið. Spurt er um hve oft nemendur fá tækifæri 

til að útskýra hugmyndir sínar í tímum. Í flestum tímum eða öllum tímum svara 51,3% á móti 

56,9% á landsvísu. . Í flestum eða í öllum tímum svara 46,7% á móti 55,3% á landsvísu. Þriðja 

spurningin í matsþættinum er hversu oft nemendur ræða saman um námsefnið í 

kennslustundum. Í flestum eða öllum tímum svara 43,7%  miðað við 46,2% á landsvísu.  

Í umbótaáætlun er lögð áhersla á að gefinn verði tími í kennslustundum fyrir nemendur til að 

tjá sig um námsefnið og skoðanir á því. Prófað verði að vinna áhugasviðsverkefni og nemendur 

fái fleiri tækifæri til skapandi skila þar sem áherslan er á að nemendur færi rök fyrir vali á 

viðfangsefni og ræði við kennarann um það sem og val um form á skilum. Nemendum í 5. - 10. 

Bekk verði sendar spurningar, t.d. í gegnum Google Forms, þar sem spurt er um líðan, skoðun 

á námsefninu og nemendum gefið tækifæri til að tjá sig á því formi líka.  

3.4 Kennarar - kennarastarfið  

Þættir sem mældust marktækt undir landsmeðaltali og fóru í umbótaáætlun fyrir skólaárið 
2022-2023 voru:  
 

● Upplýsingamiðlun til foreldra 
● Undirbúningur kennslu í skólanum 
● Einstaklingsmiðuð kennsla 

 
Upplýsingamiðlun til foreldra er metin með því að spyrja kennara fjögurra spurninga um tíðni 

samskipta við foreldra um námsárangur, hegðun og líðan nemenda. Mesti munurinn miðað 

við landið kemur fram í svörum kennara á yngsta stigi eða 3,8 á móti 5,1 á landinu. Kennarar 

á unglingastigi skólans miðla mest heim upplýsingum um þessa þætti í skólanum eða 5,4 á 

móti 4,7 á landsvísu. Í umbótaáætlun var sett fram að forráðamenn eigi að fá reglulega heim 

pósta með helstu upplýsingum. Heimavinna, námsmat og brýnar upplýsingar séu skráðar í 

Mentor. Námsáætlanir séu aðgengilega foreldrum og nemendum á heimasíðu skólans. 

Foreldra og nemendaviðtöl séu tvisvar á skólaárinu.  

Undirbúningur í skólanum var langt undir landsmeðaltali en skoðað er hlutfall kennara sem 

undirbúa kennslu aðallega eða eingöngu í skólanum. Þegar könnunin var tekin, var 

heimsfaraldurinn á undanhaldi en enn gætti nokkurra samgöngutakmarkanna. Í Lindaskóla var 

ekki gerð krafa um staðbundin undirbúningsstörf nema að litlu leiti á skólaárinu og kusu 

kennarar að vinna meira heima en áður og samstarfið meira á rafrænu formi en áður. Þessar 

niðurstöður komu ekki á óvart og var ekki sett inn í umbótaáætlun fyrir skólaárið 2022-2023.   

Einstaklingsmiðuð kennsla var töluvert langt undir landsmeðaltal eða 38,9% á móti 53% á 

landsvísu. Spurningin sem notuð var  til að finna hlutfall kennara sem nota einstaklingsmiðaða 

kennslu alltaf eða næstum alltaf var: Ég nota einstaklingsmiðaða kennslu (skipulag á 

einstaklingsmiðuðu námi þar sem tekið er tillit til ólíkra þarfa nemandans, að hæfni nemenda 

í færniþáttunum er mismikil, byrjunarreitur ekki sá sami hjá öllum og námshraði mismunandi) 

Mesti munur miðað við landið er hjá kennurum á unglinga stigi eða 22,2% á móti 48,2% annars 

staðar á landinu. Á yngsta stigi eru það 46,2% á móti, 56,1% á landinu. Í umbóta áætlun var 

sett fram það markmið að nemendur eigi að fá einstaklingsmiðaða kennslu þar sem tekið er 

tillit til ólíkra þarfa og hæfni nemenda. Í umbótaáætlun kemur fram að fara á í markvissa vinnu 

í að vinna að einstaklingsnámskrám, sérstaklega fyrir nemendur með náms og 

hegðunarörðuleika. Sú vinna er hafin og stefnt er að því að efla það enn frekar á komandi 

skólaári.  

3.5 Kennarar - Starfsumhverfi kennara 

Einn þáttur í þessum hluta könnunarinnar mældist undir landsmeðaltali en það er: 

• Samvinna um kennslu 

Samvinna um kennslu er metin með því að spyrja kennara þriggja spurninga um tengingu 

námsgreina, samstarf milli bekkja og aldurshópa og skoðun á kennslu annarra kennara. Spurt 

er um: Hversu oft kennarar fylgist með kennslu annarra kennara og veiti endurgjöf, hversu oft 

kennarar taka þátt í sameiginlegum viðfangsefnum milli ólíkra bekkja og aldurshópa, t.d. með 

þema verkefnum  og hversu oft kennarar skipuleggi nám sem tengir saman ólíkar námsgreinar.  

Sett var inn í matsáætlun að gefa ætti færi á jafningjamati, setja upp sameiginleg samþætt 

verkefni á milli hópa og samþætta námsgreinar og hæfniviðmið.  

4. Niðurstöður Skólapúlsins  

Eitt af matstækjum Lindaskóla í innra mati eru kannanir Skólapúlsins. Hér verður gerð grein 

fyrir helstu niðurstöðum skólaársins 2022-2023. Kannanir voru lagðar fyrir nemendur og 

foreldra sjá yfirlit yfir niðurstöðurnar í fylgiskjölum (Fylgiskjal 1. Nemendakönnun 2021-22, bls. 

18 og fylgiskjal 2. Foreldrakönnun 2021-22, bls. 19). Einnig eru allar niðurstöður Skólapúlsins 

á heimasíðu skólans. Skólapúlsinn birtir niðurstöður á mælikvarðanum 0 til 10 og er 

normaldreifður með meðaltal 5 og staðalfrávik 2. Hátt gildi á kvarða sýnir að viðkomandi 

þáttur er sterkt einkenni í skólanum. Normaldreifðar niðurstöður eru byggðar upp með því að 

laga dreifingu stiga að normaldreifingu. Kostir þess eru stöðugleiki og einfaldleiki og túlkunin 

byggir á traustum grunni. Meðaltöl og staðalfrávik (meðaltals frávik frá meðaltali) verða 

þannig alltaf þau sömu á landsvísu. Normaldreifing gerir samanburð á milli tiltekins skóla og 

landsins mögulegan og gefur samanburðinum merkingu. Niðurstaða hvers þáttar er annað 

hvort meðaltal mæligilda á bilinu 0 til 10 eða hlutfall svarenda sem velja tiltekna 

svarmöguleika. Sem viðmiðunarregla telst meðaltalsmunur upp á 0,5 stig ekki mikill munur, 

en munur upp á 1,0 stig telst töluverður og munur upp á 1,5 stig telst mikill munur. Ef mæling 

skólans á tilteknum þætti er marktækt fyrir ofan eða fyrir neðan niðurstöðu annarra skóla, 

miðað við 95% öryggismörk, er mismunurinn í aftasta dálki, fyrir aftan nafn þáttarins, 

stjörnumerktur og með bláum stöfum. Þetta merkir að hægt sé að fullyrða með 95% vissu að 

munurinn sé raunverulega til staðar í þýðinu.  

Nú verður fjallað um þær niðurstöður sem sýna styrkleika og veikleika skólans. Sérstaklega 

verður sagt frá þeim niðurstöðum þar sem Lindaskóli er marktækt frábrugðinn 

viðmiðunarhópnum og eru þá niðurstöðurnar stjörnumerktar.  

4.1 Nemendakönnun 

Nemendakönnun Skólapúlsins var lögð fyrir alla nemendur í 6. – 10. bekk. Könnunin er lögð 

fyrir þrisvar sinnum yfir skólaárið frá september fram í apríl og er hver nemandi í úrtaki einu 

sinni á skólaárinu. Niðurstöðurnar eru flokkaðar niður í 20 þætti auk þess að gefa kost á að 

skila opnum svörum.  Þrír matsþættir mældust  marktækt yfir landsmeðaltali hjá nemendum 

Lindaskóla og eitt atriði marktækt undir landsmeðaltali og fer því inn í umbótaáætlun ásamt 

vinnu með lestur og einelti. Hér á eftir verður helstu niðurstöðum gerð skil.   

1. Virkni nemenda í skólanum 

Það er ánægjulegt að sjá að enginn þáttur er varðar virkni nemenda er marktækt undir 

landsmeðaltali. Ánægja af lestri mældist 4,4 (landið 4,3), þrautseigja í námi 4,6 (landið 4,4), 

áhugi á stærðfræði 4,8 (landið 4,7), ánægja af náttúrufræði 4,9* (landsmeðaltal 4,4), trú á 

eigin vinnubrögðum í námi 4,3 (landið 4,4) og trú á eigin námsgetu 4,8 (landið 4,8).  

Ánægja af náttúrufræði í Lindaskóla er marktækt betri en á landinu öllu. Þá er ánægja af lestri 

rétt við landsmeðaltal. Í Lindaskóla “er ávallt stefnt að því að efla ánægju nemenda af lestri” 

þar sem lestur er undirstaða alls náms. 

2. Líðan og heilsa 

Í þessum hluta mælast nemendur skólans á einum stað undir landsmeðaltali. Sjálfsálit 4,3 

(landið 4,2), stjórn á eigin lífi 4,3 (landið 4,2), vellíðan 4,5 (landið 4,3), einelti 5,8 (landið 5,8), 

tíðni eineltis 11,4% (landið 15,2%), tíðni hreyfingar 43,9% (landið 44,6%) og hollt mataræði 4,5 

(landið 4,6).  

Í þættinum ,,einelti“ er spurt hvort nemendur hafi orðið fyrir  áreiti af ýmsu tagi sem talið er 

upp og þá hve oft. T.d. hvort nemendur hafi orðið fyrir baktali eða ofbeldi, verið skildir útundan 

eða eitthvað særandi hafi verið sagt við þá. Í Lindaskóla er stöðugt verið að vinna með jákvæð 

samskipti nemenda og einelti er aldrei liðið í skólanum. Sjá kafla umbótavinna skólaárið 2022-

2023. 

3. Skóla- og bekkjarandi 

Í þrem þáttum í þessum hluta eru svör nemenda í Lindaskóla við landsmeðaltal en einn þáttur 

mælist undir og einn yfir niðurstöður á landsvísu. Samsömun við nemendahópinn mælist 4,8 

(landið 4,7), samband nemenda við kennara 4,9 (landið 4,7), agi í tímum 5,3* (landið 4,8), virk 

þátttaka nemenda í tímum 4,6 (landið 4,8) og tíðni leiðsagnarmats 4,5* (landið 4,8).  

Lindaskóli er marktækt yfir landsmeðaltali í þættinum agi í tímum. Virkni þátttöku nemenda í 

tímum sem var marktækt undir landsmeðaltali í síðustu könnun hefur færst landsmeðaltali. 

Tíðni leiðsagnarmats er í niðurstöðum þessa árs marktækt undir landsmeðaltali og fer inn í 

umbótaáætlun.  

4.2 Foreldrakönnun 

Foreldrakönnunin var lögð fyrir í febrúar - mars 2023 og var svarhlutfall hennar 72%. 

Könnuninni mælir 41 þátt í sex flokkum. Búið er til 120 nemenda líkindaúrtak úr lista sem 

skólinn sendir inn í janúar. Í þeim tilvikum þar sem netföng tveggja foreldra eru skráð er 

hending látin ráða hvor aðilinn fær könnunina senda fyrst. Ef svör berast ekki frá þeim aðila 

sem fyrst fær könnunina er könnunin send á netfang næsta foreldris. Niðurstöður á yngsta, 

mið- og unglingastigi eru birtar með samanburði við landsmeðaltal í byrjun mars svo lengi sem 

80% svarhlutfalli (lágmark 60%) hefur verið náð.  

1. Nám og kennsla 

Einn þáttur mælist yfir landsmeðaltali. Ánægja foreldra með nám og kennslu í skólanum 

mælist 5,4 (landið 5,1), ánægja foreldra með stjórnun skólans 97,4%*(landið 90,6%), hæfileg 

þyngd námsefnis í skólanum að mati foreldra 83,1% (landið 82,8%) og hæfilegur agi í skólanum 

að mati foreldra 76,1% (landið 71%). 

2. Velferð nemenda 

Enginn þáttur mælist undir landsmeðaltali en einn þáttur er marktækt yfir. Ánægja foreldra 

með samskipti starfsfólks við nemendur 5,0* (landið 4,6), ánægja með hve vel skólinn mætir 

þörfum nemenda 85,3% (landið 86,2%), líðan nemenda í skólanum að mati foreldra almennt 

95% (landið 89,1%), líðan nemenda í kennslustundum að mati foreldra almennt 91,4% (landið 

89,5%), líðan nemenda í frímínútum að mati foreldra almennt 93,7% (landið 87,7%), umfang 

eineltis í skólanum að mati foreldra 9,9% (landið 10,5%), ánægja foreldra með úrvinnslu 

skólans á eineltismálum 30% (landið 52,4%), ánægja foreldra með hraða á úrvinnslu skólans á 

eineltismálum 30% (landið 50,3%) og ánægja foreldra með eineltisáætlun skólans 65,1% 

(landið 73,3%). 

3. Aðstaða og þjónusta 

Allir þættir í þessum lið mældust yfir landsmeðaltali. Ánægja foreldra með aðstöðu í skólanum 

5,8* (landið 5,4), ánægja foreldra með máltíðir í mataráskrift 86,7%* (landið 71,1%) og notkun 

á mataráskrift 96,3,% (landið 87,9%). 

4. Foreldrasamstarf 

Enginn þáttur mælist yfir landsmeðaltali en einn þáttur er marktækt undir. Frumkvæði 

kennara að foreldrasamstarfi mælist 4,2* (landið 4,8), áhrif foreldra á ákvarðanir varðandi 

nemendur 54,2% (landið 55,8%), leitað eftir tillögum frá foreldrum og ábendingar teknar til 

greina 59,2% (landið 63,6%), ánægja með síðasta foreldraviðtal 90,1% (landið 93,2%), þátttaka 

foreldra í gerð námsáætlunar með nemandanum 50% (landið 58%), mikilvægi þess að gera 

námsáætlun með nemandanum 81,2% (landið 87,2%), ánægja foreldra með heimasíðu 

skólans 80,8% (landið 78,8%) og foreldrar upplýstir um stefnu skólans og námskrá 77,5% 

(landið 69,7%). 

5. Heimastuðningur 

Tveir þættir mælast yfir landsmeðaltali og einn þáttur er marktækt undir. Virkni foreldra í námi 

barna sinna 4,6 (landið 4,9), vilji nemenda til að leita eftir þátttöku foreldra í náminu 3,9* 

(landið 4,4), hæfileg heimavinna að mati foreldra 84,8% (landið 74%), tími sem foreldrar 

aðstoða við heimanám 51,3% (landið 57,3%), væntingar foreldra um háskólanám 85,3%* 

(landið 75,9%) og væntingar foreldra um iðnnám 13,2% (landið 14,2%). 

4.3 Haustfundir 

Samkvæmt áætlun um mat á skólastarfi í Lindaskóla var komið að því að meta ánægju foreldra 

með fyrirkomulag á haustfundum. Í október 2022 var send stutt könnun til allra foreldra í 

skólanum. Þeir foreldrar sem eiga fleiri en eitt barn við skólann voru beðnir um að gefa mat á 

fundum fyrir hvert þeirra.  

Fyrirkomulag fundanna var mismundandi eftir árgöngum/skólastigum. Fyrirkomulag funda 

haustið 2022 var eftirfarandi:  

• 1. bekkur, kynning fyrir foreldra: Umsjónarkennarar kynntu skólastarfið og flutt var 

erindi um mikilvægi og þróun lesturs. Námskeiðið var kl. 17:30-19:00.  

• 2. – 4. bekkur, morgunfundir frá kl. 8:30-9:30. Fundunum var skipt í tvo hluta 

o Fyrri hluti nemendur og foreldrar saman  

o Seinni hluti foreldrar og umsjónarkennurum 

• 5. - 7. bekkur, morgunfundir frá kl. 8:20-9:20.  

o Umsjónarkennarar og foreldrar 

• 8. - 10. bekkur, fundir eingöngu fyrir foreldra 

o 8. bekkur, kl. 18:00  

▪ Fræðsluerindi 

▪ Umsjónarkennarar og deildarstjóri kynntu skólastarfið.  

o 9. bekkur, kl. 17:00 

▪ Umsjónarkennarar kynntu skólastarfið. 

o  10. Bekkur, kl. 18:00 

▪  Umsjónarkennarar, deildarstjóri og náms- og starfsráðgjafi kynntu 

skólastarfið og framhaldið. 

▪  

5. Árangur náms  

Mat á námi nemenda í Lindaskóla fer fram með ýmsum hætti. Til að meta frammistöðu og 

framfarir nemenda er stuðst við fjölbreytt námsmat sem fram fer allt skólaárið. Ýmsar skimanir 

eru lagðar reglulega fyrir nemendur, s.s. í lestri og stafsetningu og sérstakar kannanir eru 

lagðar fyrir nemendur um líðan og samskipti. Tvisvar sinnum á ári eru lagðar fyrir 

tengslakannanir. Menntamálastofnun leggur til stöðluð lesfimipróf sem lögð eru fyrir 

nemendur í öllum árgöngum þrisvar sinnum yfir skólaárið. Hér verður gerð nánari grein fyrir 

þessum matstækjum og helstu niðurstöðum.  

5.1 Lesferill - lestrarþjálfun  

Lesfimipróf MMS (Menntamálastofnunar) eru stöðluð hraðlestrarpróf fyrir alla nemendur frá 

1. - 9. bekk. Árangur nemenda í Lindaskóla í maí 2023 var í heildina mjög góður. Einn árgangur 

var undir landsmeðaltali, einn var við meðaltal en aðrir fyrir ofan.  

 

 
Mynd 1 – Niðurstöður lesfimiprófa í maí 2023 
 

Niðurstöður prófanna eru skoðaðar hverju sinni og metið hvort grípa þurfi til frekari stuðnings 

við nemendur, s.s. sérkennslu. Þá er einnig greint hvaða nemendur þurfa sérstakt lestrarátak 

sem skólinn býður upp á í samvinnu við heimilin. 

Nemendur í 3. - 8. bekk eru prófaðir í lesskilningi að hausti og vori með Orðarún, stöðluðum 

prófum á vegum MMS. Niðurstöður gefa upplýsingar um framfarir nemenda á milli ára og 

skólinn nýtir niðurstöðurnar til þess að fylgjast með hvort framfarir nemenda séu með 

eðlilegum hætti og grípa inn í ef vísbendingar benda til annars. 

Við upphaf skólagöngu nemenda í 1. bekk er stafaþekking þeirra könnuð og einnig er gerð 

lesskimun frá MMS í október til að meta undirstöðuþætti lestrar sem eru málþroski, 

bókstafir/hljóð og hljóðkerfisvitund. Þeir nemendur sem koma ekki nógu vel út í þessum 

athugunum fá viðeigandi stuðning eða sérkennslu. Í janúar eru þeir nemendur sem þurftu 

stuðning teknir í stafakönnun að nýju.  

Nemendur í 8. - 10. bekk eru prófaðir í lesskilningi að vori þar sem lesskilningurinn er hluti af 

vorprófi í íslensku.  

Nestissögur eru mikilvægur þáttur í lestrarnámi, börnin fá tækifæri til að auka orðaforða sinn 

og málskilning og hlustunarskilningur eflist. Gefin er tími til yndislestrar á öllum skólastigum. 

Markmiðið er að auka ánægju af lestri sem eykur færni, orðaforða, lesskilning, málnotkun og 

málvitund nemenda.). Lindaskóli hefur aðgang að góðum bókakosti og er skólabókasafn, 

Lindasafn, vel nýtt og er það  jafnframt almenningsbókasafn eftir hádegi. 

Nemendur lesa eins oft og kostur er fyrir kennara eða starfsmenn og þyngist lesefni eftir getu 

nemenda. Farið er eftir lestrarlista Lindaskóla en þar er bókakosti skólans raðað eftir þyngd 

texta.  

Mikilvæg og lestrar hvetjandi verkefni sem Lindaskóli tekur þátt í eru; Uglan, sem er 

spurningakeppni á miðstigi sem bókasafnsfræðingur Lindaskóla stýrir, Litla upplestrarkeppnin 

fyrir 4. bekk og Stóra upplestrarkeppnin fyrir 7. bekk. Þetta eru verkefni sem skólinn leggur 

metnað í og er stoltur af.  

Þá hafa íslenskukennarar í unglingadeild verið í samstarfi við Solveigu Gísladóttur, 

bókasafnsfræðing og umsjónarmann skólabókasafns Lindaskóla, um kynningar og viðburði á 

og utan skólasafnsins.  

5.2 Tengslakannanir 

Samkvæmt eineltisáætlun skólans eru félagstengsl nemenda kortlögð á hverju ári með 

tengslakönnun. Tengslakannanir eru lagðar fyrir til að fá innsýn í hvernig einstaklingar í hópi 

tengjast og hverjir eru líklegir til að geta unnið vel saman eða verið saman við tilteknar 

aðstæður. Einnig gefur tengslakönnun innsýn í félagslega stöðu hvers og eins, vinsældir, 

höfnun, trygg sambönd o.fl. Tengslakannanir eru gagnlegar fyrir umsjónarkennara til að kanna 

félagslega stöðu nemenda og í framhaldinu fara í markvissa vinnu við að efla félagstengsl og 

samkennd í hópi. Þær eru einnig tæki sem gefa kennara innsýn í hvaða nemendur standa utan 

við félagahópinn. 

Niðurstöður tengslakannana eru notaðar í skólanum en eru hvorki birtar nemendum né 

foreldrum/forráðamönnum þar sem bekkurinn í heild kemur fram í niðurstöðunum.  

6. Umbótaáætlun – Verkáætlun fyrir skólaárið 2023-24 

Þegar niðurstöður úr nemenda- og starfsmannakönnun Skólapúlsins frá skólaárinu 2022- 2023 

lágu fyrir, var farið yfir hvaða þætti skyldi taka fyrir í umbótaáætlun fyrir næsta skólaár. Fjallað 

er um þau viðmið sem skólinn hefur sett sér í kafla 2.1 á bls. 4. Ef niðurstöður skólans í 

ákveðnum þáttum eru marktækt undir landsmeðaltali eru þeir rýndir, metnir  og teknir fyrir í 

umbótaáætlun. Einnig eru þættir sem tengjast velferð nemenda, eins og einelti, alltaf settir 

inn í umbótaáætlun.  

Matsnefndin kynnti niðurstöður úr Skólapúlsinum fyrir starfsfólki skólans í maí og skólaráði í 

júní.  

Umbótaáætluninni er skipt upp í eftirfarandi hluta: 

1. Líðan og heilsa – einelti 

2. Ánægja nemenda af lestri 

3. Skóla og bekkjarandi - tíðni leiðsagnarmats 

4. Foreldrasamstarf 

1. Frumkvæði kennara að foreldrasamstarfi 

2. Vilji nemenda til að leita eftir þátttöku foreldra í náminu 

Matsnefnd skólans gaf starfsfólki kost á því að koma með tillögur að umbótum á 

starfsmannafundi að vori og á kennarafundi 13. september unnu kennarar að umbótaáætlun 

í hópum. Matsnefnd fór yfir tillögurnar og setti inn í umbótaáætlun skólans. Umbótaáætlun 

fyrir skólaárið 2023 – 2024 má finna á heimasíðu skólans.  

Lokaorð  

Markmið með innra mati skóla er að draga fram styrkleika og veikleika skólastarfsins og setja 

fram áætlun um umbætur þar sem það á við. Í þessari skýrslu hefur verið gerð grein fyrir 

matsvinnu Lindaskóla skólaárið 2022-2023. Sagt var frá umbótavinnu skólaársins, 

niðurstöðum Skólapúlsins í nemenda- og foreldrakönnunum vetrarins og þeim umbótum sem 

unnið var að. Einnig var sagt frá stöðluðum lesfimiprófum sem voru lögð fyrir þetta skólaár, 

tengslakönnunum og starfsmannasamtölum.  

Helstu styrkleikar skólastarfsins að mati nemenda sem eru marktækt yfir landsmeðaltali eru: 

● Ánægja af náttúrufræði 

● Tíðni eineltis 

● Agi í tímum 

Veikleiki sem kemur fram marktækt undir landsmeðaltali er: 

● Tíðni leiðsagnarmats 

 

Sá þáttur er mældist marktækt undir landsmeðaltali í nemenda könnuninni og hægt er að 

vinna beint með innan skólans,  fer í  umbótaáætlun sem unnið verður eftir skólaárið 2023-

2024: 

Ánægja nemenda af lestri stendur nánast í stað, hefur aukist lítillega síðan í síðustu könnun þó 

ekki mælist marktækur munur. Það þarf að halda áfram að vinna að því að efla ánægju af lestri 

og er það markmið sett inn í umbótaáætlunina sem og vinna með líðan og einelti, en þessa 

þætti er alltaf unnið með. 

 

Helstu styrkleikar skólastarfsins að mati foreldra sem eru marktækt yfir landsmeðaltali eru: 

● Ánægja foreldra með stjórnun skólans 

● Ánægja foreldra með samskipti starfsfólks við nemendur 

● Ánægja foreldra með aðstöðu í skólanum 

● Ánægja foreldra með máltíðir í mataráskrift 

● Notkun á mataráskrift  

● Hæfileg heimavinna að mati foreldra 

● Væntingar foreldra um háskólanám 

 

Veikleikar sem koma fram marktækt undir landsmeðaltali í foreldrakönnun eru eftirfarandi: 

● Frumkvæði kennara að foreldrasamstarfi 

● Vilji nemenda til að leita eftir þátttöku foreldra í náminu 

 

Sá þáttur sem mældist marktækt undir landsmeðaltali í foreldrakönnuninni  gefur tækifæri til 

úrbóta og  fer í  umbótaáætlun sem unnið verður eftir skólaárið 2023-2024: 

Árangur nemenda í lesfimiprófum í maí 2022 var í heildina ágætur. Einn árgangur var undir 

landsmeðaltali, einn var í meðaltalinu en aðrir fyrir ofan.  

Niðurstöður innra mats Lindaskóla skólaárið 2022-2023 voru vel ásættanlegar.  Sérstaklega 

voru niðurstöður úr nemendakönnuninni  jákvæðar og mikilvægt að halda áfram á sömu braut, 

vera vakandi yfir námi, velferð og líðan nemenda. Niðurstöður í foreldrakönnuninni  komu 

almennt vel út og gott að finna fyrir bæði jákvæðni og uppbyggilegri gagnrýni í garð skólans 

og starfsfólks hans.  

 

Í Lindaskóla er vilji til að gera betur og nýta tækifæri til úrbóta.  Hér er metnaður til að halda 

úti öflugu skólastarfi í stöðugri þróun. 

Lindaskóli, september 2023 

 

Erla Sigurbjartsdóttir, list- og verkgreinakennari 

Fjóla Borg Svavarsdóttir, deildarstjóri yngsta stigs  

Guðríður Ólafsdóttir, umsjónarkennari á yngsta stigi 

Halldóra Magnúsdóttir, deildarstjóri UT 

Sigríður Dóra Gísladóttir, umsjónarkennari á elsta stigi 

Umsagnaraðilar: 

Magnús Kristjánsson, fulltrúi foreldra 

 Unnur Helga Haraldsdóttir, fulltrúi nemenda 

Fylgiskjal 1. Nemendakönnun 2022-2023. 

1. Virkni nemenda í skólanum 

 

2. Líðan og heilsa 

 

3. Skóla- og bekkjarandi 

Fylgiskjal 2. Foreldrakönnum Grunnskóla 2023.  

1. Nám og kennsla 

 

2. Velferð nemenda 

3. Aðstaða og þjónusta  

 

4. Foreldrasamstarf 

5. Heimastuðningur  

 
 
  



23 
 

 



24 
 

 


